REZIME RADA

Adaptacija i prelazak sa planskog na tržišni način privređivanja producirao je određene modifikacije u privrednom sistemu uopće, pa tako i u oblasti stečajnog prava. Na taj način transformacijom vlasništva i tranzicijom svojinskih odnosa/prelaska iz državnog u privatno vlasništvo, došlo je do slabljenja privredne strukture zemlje uopće.

Sagledavši neka rješenja uporednog prava, u stečajnom postupku moguć je utjecaj države, koji se prioritetno odnosi na subvencioniranje, davanje kredita, ili u vidu poreskih olakšica koje se daju insolventnom privrednom društvu. Taj uticaj je minoran i uglavnom se odnosi na eliminiranje insolventnog privrednog društva sa tržišta u cilju sprečavanja njegovog negativnog poslovanja. 

Ranija legislativa je istim zakonskim aktom regulirala institute stečaja i likvidacije (u Zakonu o prinudnom poravnanju, stečaju i likvidaciji) i sada su to Zakon o stečajnom postupku i Zakon o likvidacionom postupku. Zakon o stečajnom postupku, pored mogućnosti da se stečajni postupak okonča i stečajni dužnik prestane egzistirati, sadrži i drugačije rješenje, institut reorganizacije. 

Reorganizacija, putem realizacije stečajnog plana, omogućava sanaciju insolventnog privrednog društva. Stečajni plan se može predložiti od otvaranja pa sve do zaključenja stečajnog postupka, što, u biti, ukazuje na mogućnost reorganizacije, ukoliko za to postoje opravdani osnovi. 

